
 
 
 
 
 
 

VLERËSIM I SITUATËS PARAZGJEDHORE NË KOSOVË  
 

DEKLARATË E INSTITUTIT DEMOKRATIK KOMBËTAR (NDI)  
 

Prishtinë, 15 Tetor, 2009 
 

I. Përmbledhje ekzekutive  
 
Kjo është deklaratë e delegacionit të organizuar nga Instituti Demokratik Kombëtar për 
marrëdhënie me jashtë (NDI) në mbështetje të procesit zgjedhor në Kosovë. Nga data 11 
deri më 15 Tetor 2009, delegacioni ka vlerësuar situatën politike dhe përgatitjet 
administrative para zgjedhjeve lokale të Republikës së Kosovës që zhvillohen me 15 
Nëntor. Gjatë kësaj periudhe, delegacioni ka zhvilluar një sërë takimesh me përfaqësues 
të spektrit të gjerë politik Kosovar si liderët politik, aktivistët e shoqërisë civile, 
autoritetet përgjegjëse për organizimin e zgjedhjeve si dhe përfaqësues të komunitetit 
ndërkombëtar. Takimet janë zhvilluar në Prishtinë, Mitrovicë, Gjilan dhe Graçanicë.  
 
Delegacioni përbëhej nga: Karan English, ish anëtare e Kongresit të SHBA-ve, Matthew 
Frumin, ekspert i NDI për zgjedhjet dhe zyrtar i zgjedhur nga Uashingtoni dhe Carlo 
Binda, Drejtor i Zyrës së NDI në Kosovë. Të gjithë anëtarët e delegacionit kanë qenë të 
përfshirë në misione vlerësuese të kësaj natyre në shumë shtete të Evropës Qendrore dhe 
Lindore. Puna e delegacionit është mbështetur nga zyra e NDI në Kosovë, e cila që nga 
viti 1999 ka zbatuar një sërë programesh për zhvillimin e demokracisë.  
   
Qëllimi i këtij vlerësimi është të demonstrohet interesimi i komunitetit ndërkombëtar për 
zhvillimin e proceseve politike dhe zgjedhore në frymën demokratike,  duke ofruar një 
vlerësim të saktë dhe të paanshëm të ambientit dhe atmosferës parazgjedhore dhe 
implikimet eventuale në zhvillimet demokratike. Delegacioni ka zhvilluar aktivitetet e tij 
duke u bazuar në Deklaratën mbi Parimet Ndërkombëtare të Vëzhgimit të Zgjedhjeve, 
praktikat krahasuese elektorale dhe ligjet e Kosovës. NDI nuk synon të ndërhyjnë në 
procesin zgjedhor në Kosovë. Ne konsiderojmë se janë qytetarët e Kosovës ata të cilët do 
të përcaktojnë kredibilitetin e zgjedhjeve dhe zhvillimin demokratik të vendit.  

 
Zgjedhjet lokale në Kosovë, janë një mundësi e rëndësishme për forcimin e 
institucioneve demokratike, avancimin dhe fuqizimin e komuniteteve minoritare përmes 
procesit të decentralizimit dhe tranzicionin drejt një sistemi politik demokratik Këto 
zgjedhje janë të parat për Kosovën si shtet i pavarur dhe njëkohësisht zgjedhjet e para të 
cilat organizohen nga institucionet vendore përgjegjëse për zgjedhjet. Andaj, këto 
zgjedhje janë njëkohësisht një test por edhe mundësi për institucionet demokratike të 
vendit.  

Delegacioni ka vërejtur se korniza elektorale, përgatitjet administrative si dhe situata e 
përgjithshme politike në përgjithësi janë pozitive, me përjashtim të disa çështjeve ligjore 
dhe teknike të cilat duhet përmirësuar përgjatë këtij procesi. Respektimi i kornizës ligjore 
dhe respektimi i kodit të mirësjelljes nga ana e partive dhe kandidatëve do të jenë faktorët 
kyç në zhvillimin e suksesshëm të zgjedhjeve. NDI do të vazhdojë të mbështesë këto 
zgjedhje përmes misioneve vendore dhe rajonale të vëzhgimit si dhe programe të tjera në 
kuadër të mandatit të saj. 
 
II. Sfondi  
 
Zgjedhjet lokale të vitit 2009 në Kosovë janë të pestat me radhë që nga vitit 1999. Deri në 
momentin e shpalljes së pavarësisë në Shkurt të vitit 2008, Organizata për Siguri dhe 
Bashkëpunim në Evropë (OSBE) ka udhëhequr me organet përgjegjëse për administrimin 
e proceseve zgjedhore në Kosovë. Tani, mandatin për organizimin, administrimin dhe 
mbikëqyrjen e proceseve zgjedhore e ka Komisioni Qendror Zgjedhor (KQZ) i 
Republikës së Kosovës.  
 
Përgjatë disa cikleve të zgjedhje, kapacitetet institucionale të Kosovës për të administruar 
me efikasitet zgjedhjet janë zhvilluar dukshëm, bashkë me aftësitë e partive për të 
konkurruar në zgjedhje dhe shoqërisë civile për të monitoruar procesin zgjedhor. Në 
periudhën pas pavarësisë së vendit, Komisioni Qendror Zgjedhor, Sekretariati i KQZ-së, 
Komisionet Komunale Zgjedhore dhe Komisioni Zgjedhor për Ankesa dhe Parashtresa  
janë të mandatuara me ligj të administrojnë dhe menaxhojnë zgjedhjet. Ndërsa, shoqëria 
civile, partitë politike dhe qytetarët do të kenë rol të rëndësishëm në mbështetjen dhe 
respektimin e autoritetit ligjor të këtyre organeve.  
 
Në fazat e hershme, partitë politike zhvillonin fushatat e tyre kryesisht duke u 
përqendruar dhe thirrur në jetësimin e projektit të pavarësisë së vendit. Përgjatë disa 
proceseve zgjedhore partitë kanë fituar përvojë elektorale dhe politike duke zhvendosur 
kështu fokusin e tyre tek politikat publike dhe çështjet apo problemet ditore. Spektrit të 
gjerë politik i janë shtuar parti të reja disa prej të cilave nga komuniteti serb i Kosovës 
duke e rritur kështu konkurrencën elektorale.  
 
Përderisa në skenën politike të Kosovës kanë qenë vazhdimisht të përfshirë përfaqësues 
të komuniteteve minoritare në Kosovë si (Boshnjakët, Turqit, Romët, Ashkalinjtë, 
Egjiptianët dhe Goranët), deri në vitin 2007 serbët e Kosovës, nuk kanë marrë pjesë 
plotësisht në proceset zgjedhore dhe institucionet e vendit. Në zgjedhjet e përgjithshme 
dhe lokale të vitit 2007 një numër i vogël i partive politike serbe morën pjesë në zgjedhje 
dhe më pas u përfshinë në kuadër të koalicionit qeverisës.  
 
Pas shpalljes së pavarësisë së Kosovës, partitë politike të serbëve të Kosovës u përballën 
me sfidën e madhe braktisjes së institucioneve ku ishin zgjedhor apo mbetjes në jetës 
politike të vendit. Përfundimisht, pjesa dërmuese e përfaqësuesve të komunitetit serb 
vendosën të vazhdojnë punën në institucionet e vendit, vendim ky i cili do të jetë faktor i 
rëndësishëm në zhvillimin e institucioneve dhe veçanërisht komunitetit të tyre në vitin 
2009.  

Si pjesë e përkushtimit për zbatimin e plotë të “Propozimit gjithëpërfshirës për zgjedhjen 
e statusit të Kosovës” të njohur edhe si “Pakoja e Ahtisarit”, qeveria e Kosovës ka 
vazhduar me programin e decentralizimit që synon transferimin e kompetencave nga 
niveli qendror në atë lokal. Ky program përfshin edhe krijimin e komunave të reja në 
zonat e banuara kryesisht me serbë. Tri komuna të reja (që e rrisin numrin e komunave ku 
mbahen zgjedhjet ne 36) në zonat e banuara me serbë tashmë janë themeluar.  
 
Krijimi i komunave të reja u mundëson serbëve të Kosovës pjesëmarrjen në zgjedhjet 
lokale për krijimin e institucioneve lokale me kompetencat dhe autoritetin e njëjtë si 
komunat e tjera. E drejta dhe mundësia e pjesëmarrjes së komunitetit serb të Kosovës në 
këto zgjedhje përsëri do të varet nga qëndrimi zyrtar i autoriteteve të Serbisë dhe thirrjet 
për bojkotimin e zgjedhjeve. Sidoqoftë, rreth 20 subjekte politike që përfaqësojnë 
komunitetin Serb (parti, nisma qytetare dhe kandidatë të pavarur) janë certifikuar për 
pjesëmarrje në zgjedhje. Zgjedhjet konkurruese mund të kenë efekt pozitiv në rritjen e 
interesimit për pjesëmarrje në mesin e komunitetit serb.  
 
III. Të gjeturat kryesore 
 
Korniza ligjore  
 
Zgjedhjet lokale të Nëntorit 2009, do të zhvillohen në bazë të Ligjit mbi Zgjedhjet të 
miratuar në vitin 2008, i cili zëvendësoi një sërë rregulloresh të nxjerra nga Misioni i 
Kombeve të Bashkuara në Kosovë (UNMIK) nën rezolutën 1244. Ligji parasheh që 
anëtarët e Kuvendeve Komunale do të zgjidhen në bazë të numrit të votave që fiton partia 
dhe kandidates përmes sistemit proporcional me lista të hapura. Në anën tjetër, Kryetarët 
e komunave do të zgjidhen me sistem mazhoritar. Nëse asnjë nga kandidatët nuk fiton 
50% +1 të votave të elektorati, atëherë në balotazh që zhvillohet me 13 Dhjetor do të 
shkojnë dy kandidatët që kanë fituar numrin më të madh të votave. Asnjë nga individët 
me të cilët është takuar delegacioni, nuk ka kontestuar apo sfiduar rregullat e përcaktuara 
me ligj.  
 
Ligji parasheh që Komisioni Qendror Zgjedhor (KQZ) do të administrojë procesin 
zgjedhor. KQZ ka 11 anëtarë apo komisionarë. Dhjetë prej tyre janë përfaqësues të 
partive politike parlamentare, një nga të cilët është i komunitetit serb ndërsa tre të tjerë 
nga komunitetet tjera. Kryetari i KQZ-së emërohet nga Presidenti dhe është anëtari i 11 i 
komisionit. KQZ ka Sekretariatin i cili përbëhet nga shërbyes civil profesional që 
mbështesin punën e komisionit.  KQZ pranon kërkesat dhe certifikon subjektet politike 
dhe kandidatët që garojnë në zgjedhje, mbikëqyr procesin e regjistrimit të votuesve, 
ndërkaq gjykatat komunale vendosin në lidhje me sfidimet individuale të listës së 
zgjedhjeve. Njëkohësisht, KQZ drejton përpjekjet dhe aktivitetet që ndërlidhen me 
vetëdijesimin e elektoratit.  
 
Komisionet Komunale Zgjedhore (KKZ) përbëhen nga përfaqësues të partive politike 
parlamentare dhe janë përgjegjës për administrimin e zgjedhjeve në nivel të Komunës. 
Komisionet Komunale mbështetet nga Sekretariati i KQZ-së dhe janë përgjegjës për 

rekrutimin dhe trajnimin e administratorëve të zgjedhjeve për vendvotimet në nivel 
komunal.  
 
Bazuar në ligjin për zgjedhjet lokale kontestet zgjedhore i referohet organit të veçantë që 
njihet si Komisioni Zgjedhor për Ankesa dhe Parashtresa  që përbëhet nga pesë gjykatës. 
Duke marrë parasysh qasjen që është përdorur tek Komisioni Qendror Zgjedhor – që 
bazohet në balanca politike në vend që të ketë neutralitet tek të gjithë anëtarët - 
konsiderojmë se ekzistimi i një organi të pavarur për të zgjidhur mosmarrëveshjet lidhur 
me aktivitete individuale të partive është i arsyeshëm. Edhe pse neni 37 i ligjit mbi 
zgjedhjet kërkon nga partitë të pranojnë rezultat e zgjedhjeve pa rezerva, korniza e 
përgjithshme ligjore plotëson këtë çështje duke u mundësuar të gjitha partive të drejtën 
për të sfiduar rezultatet zyrtare të zgjedhjeve përmes Komisionit Zgjedhor për Ankesa 
dhe Parashtresa   
 
Administrimi i zgjedhjeve  
 
Edhe pse KQZ dhe KKZ përbëhen nga përfaqësues të partive politike dhe deri më tani 
kanë arritur të përmbushin mandatin e tyre, përfaqësues të partive politike konsiderojnë 
se këto organe duhet të dëshmojnë kompetencën e tyre institucionale dhe paanësinë në 
periudhën që vjen. Nga takimet e zhvilluara delegacioni ka fituar përshtypjen se deri tani 
komisionet zgjedhore janë dëshmuar për paanësi.  
 
Administruesit e zgjedhjeve kanë regjistruar dhjetëra subjekte politike dhe kanë 
shfrytëzuar sistemin e lotarisë për të garantuar paanësi në renditjen e fletëvotimeve. KQZ 
ka zbatuar një fushatë për vetëdijesimin e votuesve gjatë periudhës së konfirmimit dhe 
sfidimit të listës së votuesve, proces ky që tashmë është përmbyllur. KQZ ka përgatitur 
një fushatë të veçantë për vetëdijesimin e votuesve në lidhje me zgjedhjet e që pritet të 
lansohet në fillim të fushatës zgjedhore me 15 Tetor.  
 
Delegacioni është takuar me përfaqësues të KQZ-së dhe KZK-së në Gjilan Mitrovicë dhe 
Prishtinë për të vlerësuar gatishmërinë e komisioneve për administrimin e zgjedhjeve në 
komunat gjegjëse. Edhe pse komisionet kanë bërë punë të mirë duke përmbushur të gjitha 
afatet e parapara, ata konsiderojnë se ende ka mbetur shumë punë në rekrutimin dhe 
trajnimin e zyrtarëve për qendrat e votimeve, implementimin e fushatës për vetëdijesimin 
e qytetarëve dhe zgjidhjen e çështjeve të mbetura logjistike.  
 
Sfidat më të mëdha duket se do të jenë në komunat e reja të krijuara në zonat e banuara 
me serbë. Kufijtë e komunave të reja nuk janë shpallur deri në ditën e fundit të afatit për 
dorëzimin e aplikacioneve nga subjektet politike. Si pasojë, disa kandidatë janë ankuar se 
nuk kanë mundur të certifikohen sepse nuk kanë pasur ide se nga cili komunitet të 
kërkojnë nënshkrimet e nevojshme për të kualifikuar. Vonesat në përcaktimin e kufijve të 
komunave të reja do të sfidojnë edhe fushatën për vetëdijesimin e votuesve si dhe 
rekrutimin dhe vendosjen e administratorëve të zgjedhjeve.  

Komisioni Zgjedhor për Ankesa dhe Parashtresa  (KZAP) 
 
KZAP luan rol të rëndësishëm si arbitër i kontesteve zgjedhore. Sidoqoftë, ku komision 
nuk është pajisur me resurset e nevojshme për funksionim të mirëfilltë deri disa ditë para 
fillimit të fushatës zgjedhore, e madje edhe pse deri më tani janë parashtruar katër ankesa. 
Pamundësia e KZAP për të ushtruar kompetencat që i janë dhënë në kuadër të mandatit të 
tij, ka zhgënjyer dhe frustruar shumë nga përfaqësuesit e partive politike Edhe pse disa 
nga partitë politike nuk kanë qenë të kënaqura me vendimet e KZAP në të kaluarën, asnjë 
prej tyre nuk ka sfiduar paanshmërinë dhe rëndësinë e funksionimit efikas të këtij organi.  
 
Fillimi i parakohshëm i fushatave  
 
Një nga çështjet për shqyrtim para KZAP është të vendosë nëse fillimi i fushatës 
parazgjedhore më para fushatës zyrtare që fillon 30 ditë para zgjedhjeve, është shkelje 
ligjit. Kandidatët nga së paku dy parti politike kanë filluar fushatën e parakohshme 
përmes spoteve televizive, reklamave  dhe organizimin e tubimeve zgjedhore para fillimit 
të fushatës zyrtare parazgjedhore. Duket se për të gjithë bashkëbiseduesit, fillimi i 
parakohshëm i fushatës është çështje kontraverse dhe nuk është në përputhje me frymën e 
rregullave të “lojës fer” 
 
Listat e votuesve  
 
Listat e votuesve derivojnë nga Regjistrat Civil Qendror. Një nga problemet kryesore 
qëndron në faktin se emrat e votuesve nuk largohen automatikisht nga listat me rastin e 
vdekjes apo largimit nga vendi, por kjo duhet bërë me kërkesë formale. Një nga arsyet e 
mos parashtrimit të kërkesave për heqje nga listat edhe pas vdekjes është se familjarët 
vazhdojnë të përfitojnë nga pensioni apo beneficione tjera. Si pasojë, listat e votuesve 
vazhdojnë të jenë të mbushura me emra të individëve të vdekur apo të atyre që janë 
larguar nga vendi. Teorikisht, shtetasit kosovarë që jetojnë jashtë kanë mundësi të 
aplikojnë që tu mundësohet të votojnë. Meqenëse një numër i madh i kosovarëve jeton 
jashtë vendit por mundojnë të dhënat e sakta për vendqëndrimin e tyre, për pjesën 
dërmuese të diasporës kosovare ku opsion nuk është praktik.  
 
Fakti që listat e votuesve përmbajnë individë të vdekur apo që jetojnë jashtë vendit ka 
ngjallur shqetësime se vota e tyre mund të keqpërdoren. Kjo ka shtyrë administratorët e 
zgjedhjeve që për të shmangur mashtrimet eventuale të forcojnë kriteret dhe procedurat e 
votimit, duke forcuar kërkesat për posedim të dokumentit të identifikimit dhe 
kontrollimin e gishtërinjve për ngjyrën e cilat vendoset pasi të kenë votuar. Tërë kjo me 
qëllim që mos tu lejohet individëve të njëjtë të votojnë më shumë se një herë.  
 
Mos azhurnimi i listës të votuesve  ka ngjallur edhe një shqetësim tjetër për këto zgjedhje 
në mendjet e shumë kujt që fletëvotimet mund të hedhën në emër të personave që nuk 
kanë mundur të votojnë vetë. Këto brenga për integritetin e listës së votuesve theksojnë 
rëndësinë e mbrojtjes nga manipulimet në ditën e zgjedhjeve dhe bërjen e procedurave të 
votimit dhe procesin e numërimit sa më transparent, duke përfshirë forcimin e kërkesave 
që kanë të bëjnë me paraqitjen e një dokumenti identifikues valid dhe të shikohet ngjyra e 



 6

vendosur në gisht pasi që personi të ketë hedhur fletëvotimin. Këto procedura sigurojnë 
kontrolle për individë që tentojnë të votojnë më shumë se një herë.    
 
 
Emrat shtesë në listën e votuesve dhe numri i fryre i votuesve që raportohen të regjistruar 
ka një rëndësi në këto zgjedhje. Shumë vëzhgues konsiderojnë se shkalla e pjesëmarrjes 
në zgjedhje do të jetë indikator i rëndësishëm i progresit të arritur në zhvillimin e 
demokracisë. Por fakti se listat e votuesve janë të “fryra” dhe emrat e votuesve që kanë 
vdekur apo jetojnë jashtë mund të keqpërdoren, krijon një situatë ku dyshohet se numri 
real i votuesve është më i vogël se numri aktual. Andaj evitimi i këtyre keqpërdorimeve 
do të mundësojnë matjen e shkallës reale të pjesëmarrjes në zgjedhje dhe krahasimin me 
zgjedhjet e kaluara.  
 
Problemet me listën e votuesve nuk mund të zgjidhen para këtyre zgjedhjeve. Por, për 
këto zgjedhje problemet me listën e votuesve mund të menaxhohen përmes shtrëngimit të 
procedurave të votimit dhe evitimit të mashtrimeve në ditën e votimit. Në planin 
afatgjatë, është me rëndësi të azhurnohen listat e votuesve dhe të bëhet regjistrimi i 
popullsisë i cili do të ofrojë themelet për krijimin e listës së saktë të votuesve.  
 
Transparenca në procesin e votimit dhe numërimit të fletëvotimeve  
 
Përfaqësues të disa partive politike kanë deklaruar se në zgjedhjet e vitit 2007 ka pasur 
probleme me procedurat e votimi dhe numrin e fletëvotimeve. Partitë të cilat janë ankuar 
për parregullsi në zgjedhjet e fundit, duke se nuk kanë vendosur të parashtrojnë ankesa 
për faktin se nuk kanë dashur të rrezikojnë procesin e zgjidhjes së statusit të vendit dhe 
pavarësinë e Kosovës, duke sfiduar rezultatin e atyre zgjedhjeve të rëndësishme dhe 
simbolike. Por, kësaj radhe këto parti janë kanë ritheksuar faktin se nëse hasin në 
probleme të ngjashme gjatë këtyre zgjedhjeve do shfrytëzojnë mekanizmat institucional 
për ankesa.  
 
Një nga mënyrat më të mira për të parandaluar keqpërdorimet dhe mashtrimet është t’u 
garantohet qasje e lirë në qendrat e votimeve të gjithë vëzhguesve të partive politike si 
dhe vëzhguesve të tjerë të paanshëm vendorë dhe ndërkombëtarë, në mënyrë që procesi i 
votimit dhe numërimit të jetë transparent për të gjithë. KQZ ka siguruar delegacionin se, 
siç parashihet në ligj, vëzhguesit e partive dhe vëzhguesit e organizatave vendore dhe 
ndërkombëtare do të kenë qasje të plotë në procesin e votimit dhe të numërimit të 
fletëvotimeve e madje do të ipen rezultatet të cilat më pas do të publikohen edhe në 
internet.  
 
Pjesëmarrja e serbëve të Kosovës  
 
Janë duke u bërë përpjekje të mëdha që serbëve të Kosovës tu mundësohet pjesëmarrje në 
procesin demokratik të zgjedhjeve, dhe pjesa dërmuese e bashkëbiseduesve shpresojnë se 
kjo mundësi do të shfrytëzohet. Ekipi vlerësues ka mësuar se optimizmin e tyre e ka rritur 
dukshëm procesi i decentralizimit përmes të cilit krijohen komunat e reja. Ky proces 
ofron mundësi reale për përfshirjen dhe fuqizimin e komunitetit serb të Kosovës. Derisa 

ky proces është në zhvillim e sipër është me rëndësi të zhvillohet një fushatë efikase për 
vetëdijesimin e votuesve duke u siguruar kështu qasje në informacionet rreth asaj se si 
dhe ku duhet të votojnë.  
 
Zgjedhja për të marrë pjesë u takon vetë serbëve të Kosovës. Dy janë faktorët kryesor në 
këtë proces. Së pari, përpjekjet e autoriteteve kosovare për të inkurajuar pjesëmarrjen e 
serbëve duke u krijuar mundësinë që të luajnë rol kryesor në qeverisjen lokale. Dhe së 
dyti, ashtu siç nuk duhet të shtrëngohen të dalin në zgjedhje, duhet krijuar kushtet që të 
mos ndjehen të shtrënguar të mos dalin në zgjedhje.  
 
Koha do të dëshmojë nëse serbët e Kosovës do të marrin pjesë masivisht në zgjedhje, 
përderisa pritet shkalla e pjesëmarrjes të dallojë nga njëri rajon në tjetrin. 
Bashkëbiseduesit nga spektri i partive politike të serbëve të Kosovës dhe organizatat e 
shoqërisë civile pohojnë se numri i subjekteve të certifikuara është rritur në krahasim me 
vitet e kaluara dhe se ekziston një angazhim më i madh në inkurajimin e qytetarëve serbë 
për të dalë në zgjedhje.  
 
 
Pjesëmarrja e komuniteteve jo serbe dhe grave  
 
Ligji mbi Zgjedhjet parasheh edhe përfshirjen e komuniteteve jo serbe, duke siguruar 
kështu që në secilën komunë, zëvendës kryetari duhet të jetë përfaqësues i komunitetit të 
dytë më të madh në nivel të komunës. Delegacioni ka zhvilluar takime me përfaqësuesit e 
Ashkalinjëve, Egjiptasëve, Romëve dhe Turqve. Secili komunitet kërkon përfaqësim më 
të madh në organet komunale dhe se kanë bërë përgatitjet e nevojshme për të garuar në 
zgjedhje. Shumica e partive të komunitetit jo serb janë të përfaqësuar në organet 
zgjedhore.  
  
Në anën tjetër, Ligji mbi Zgjedhjet parasheh edhe kuotën prej 30% të kandidatëve që 
duhet të jenë femra si dhe mekanizmin i cili rregullon alokimin e ulëseve duke siguruar 
se 30% e përfaqësuesve të jenë femra. Në këto zgjedhje, numri i kandidateve për kryetare 
te komunave është i lartë se në zgjedhjet e kaluara. Përndryshe, femrat janë të 
përfaqësuara në të gjitha organet përgjegjëse për administrimin e zgjedhjeve të cilat i ka 
vizituar delegacioni. KQZ si organi më i lartë udhëhiqet nga një femër.   
 
Respektimi i kodit të mirësjelljes  
 
Si formë e nisjes zyrtare të fushatës parazgjedhore, përfaqësuesit e pothuajse të gjitha 
partive politike, kanë qenë pjesëmarës të ceremonisë së nënshkrimit të kodit të 
mirësjelljes, duke  shprehur kështu përkushtimin e tyre për respektimin e kodit, i cili 
është pjesë e Ligjit mbi Zgjedhjet. Kodi i mirësjelljes, ndalon veprimet apo fjalimet të 
cilat ndikojnë në rrezikimin e ushtrimit demokratik të së drejtës për të votuar. Të gjitha 
kandidatët dhe subjektet politike janë të obliguara të dorëzojnë një kopje të aplikacionit të 
tyre në KQZ për tu certifikuar.  
 
Këto zgjedhje pritet të karakterizohet me konkurrencë të fortë politike, duke u ofruar 
votuesve zgjidhje reale në të gjitha komunat. Një konkurrencë e tillë politike mund dhe 

duhet të forcojë institucionet demokratike. Shumë nga bashkëbiseduesit ritheksuan 
nevojën dhe domosdoshmërinë e konkurrencës politike të drejtë në përputhje me ligjin 
dhe kodin e mirësjelljes. Pjesëmarrja e përfaqësuesve të partive politike ë ceremoninë e 
nënshkrimit të kodit të mirësjelljes paraqet një hap të rëndësishëm drejt ndërtimit të 
besimit tek publiku për procesin zgjedhor.  
 
 
Vetëdijesimi i votuesve  
 
KQZ planifikon të zbatojë një sërë programesh për vetëdijesimin e votuesve. Procesi i 
vetëdijesimit të votuesve ende nuk ka filluar, andaj është herët për të vlerësuar 
efikasitetin e tij. Është me rëndësi që përmes këtij procesi, votuesve tu ofrohen këshilla të 
qarta rreth asaj se ku, kur dhe si duhet të votojnë. Siç u përmend më lartë, këto programe 
për vetëdijesimin e votuesve janë të rëndësishme sidomos në komunat e sapo krijuara. 
Me qëllim të rritjes së shkallës së pjesëmarrjes në votime, është me rëndësi që votuesve 
tu ofrohen informacione rreth rëndësisë së pjesëmarrjes në zgjedhje. Pritet që në media të 
zhvillohet debate në mes të kandidatëve dhe subjekteve politike tu mundësohet qasje e 
drejtë në media. Duke marrë parasysh shkallën e mbulimit të çështjeve që kanë të bëjnë 
me zgjedhjet, pritet të ketë mbulesë ekstensive mediale nga perspektiva të ndryshme, 
nëse jo gjithmonë neutrale.  
 
 
IV. Rekomandimet  
  
Rekomandimet në vijim janë të bazuara në premisën qendrore që korniza elektorale, 
përgatitjet administrative si dhe situata e përgjithshme politike në përgjithësi janë 
pozitive, me përjashtim të disa çështjeve ligjore dhe teknike të cilat duhet përmirësuar 
përgjatë këtij procesi. Rekomandimi kryesor i delegacioni është që akterët e përfshirë në 
sistemin zgjedhor të respektojnë infrastrukturën ligjore dhe veçanërisht të sigurohet 
respektimi i kodit të mirësjelljes nga subjektet politike dhe kandidatët.  
 
 
• Komisioni Qendror (KQZ): KQZ dhe organet e tij me mbështetjen e komunitetit 

ndërkombëtar duhet të vazhdojnë të zgjerojnë pronësinë mbi procesin zgjedhor. Në 
këtë drejtim duhet të tregojnë paanshmëri të plotë. Zyrtarëve të zgjedhjeve duhet të 
ofrohet trajnim intensiv në çështjet siç janë qasja e vëzhguesve të akredituar dhe  
jopartiak. Programi për vetëdijesimin e votuesve është vonuar dhe duhet të 
intensifikohet në 30 ditët para zgjedhjeve për të zvogëluar rrezikun konfuzionit në 
ditën e zgjedhjeve.  

 
• Komisioni Zgjedhor për Ankesa dhe Parashtresa  (KZAP): Si organ permanent i 

themeluar me Ligj, vetëm pak ditë para fillimit të fushatës KZAP-së i janë ofruar 
resurset e nevojshme për të kryer punën e tij të rëndësishme të sigurimit të 
besueshmërisë në procesin zgjedhor në Kosovë. KZAP-së duhet ti ofrohet mbështetja 
e plotë në përmbushjen e mandatit të tij të rëndësishëm dhe i cili duhet të jetë i 
paanshëm dhe me një mirënjohje të rolit të rëndësishëm të saj. KZAP duhet të sqarojë 

para publikut rolin e tij dhe të shqyrtojë me kohë dhe në mënyrë transparente ankesat 
e parashtruara, me qëllim që të rrisë shkallën e besueshmërisë së qytetarëve në 
paanshmërinë e tij dhe në procesin zgjedhor në përgjithësi.  

 
• Zhvillimi i fushatës nga Partitë/kandidatët: Partitë politike duhet tu përmbahen 

zotimeve se do të respektojnë kodin e mirësjelljes gjatë zhvillimit të fushatave ashtu 
siç parashihet në ligj. Akterët e jashtëm duhet të ndalohen në kryerjen e aktiviteteve 
që synojnë shtrëngimin e qytetarëve për të mos votuar apo për të ndryshuar bindjet e 
tyre. Partitë politike duhet të distancohen nga veprimet tilla dhe masat e duhura duhet 
të ndërmerren, veçanërisht ndaj atyre partive që ndërlidhen me veprime të tilla.  

 
• Pjesëmarrja e komuniteteve minoritare: KQZ duhet të zbatojë programe për 

vetëdijesimin e votuesve nga radhët e komuniteteve pakicë. Qeveria, shoqëria civile 
dhe përfaqësuesit e partive politike vazhdimisht duhet të inkurajojnë komunitetet 
serbe dhe jo serbe të marrin pjesë në zgjedhje.  

 
• Transparenca në procesin e votimit dhe numërimit të fletëvotimeve: Zyrtarët e 

zgjedhjeve duhet tu përmbahen zotimeve se në përputhje me ligjin, do të garantojnë 
që procesi i votimit të jetë transparent ndaj vëzhguesve të partive dhe atyre jopartiak 
që nga hapja e vendvotimeve e deri në numërimin e fletëvotimeve, duke përfshirë 
edhe shpalosjen e rezultatit final në qendra te votimit.  

 
Pas përfundimit të zgjedhjeve, duhet të ndërmerren hapa afatgjatë për forcimin e 
institucioneve relevante. KQZ dhe KZAP duhet të mbështeten vazhdimisht edhe në 
periudhën pas zgjedhjeve me qëllim proceset e planifikimit dhe krijimit të infrastrukturës 
së nevojshme të mos ketë nevojë të përsëriten para zgjedhjeve të radhës. Duhet të 
ndërmerren hapa konkretë për të zgjidhur problemet me listën e votuesve, ose përmes 
regjistrimit të popullsisë ose përmes ndonjë metode të azhurnimit të listave në Regjistrin 
Civil Qendror.  


